
Regiuns da muntogna cun bunas perspectivas
DA THOMAS EGGER, SAB

■ La Gruppa svizra per las regiuns da
muntogna (SAB) e persvadida che las
regiuns da muntogna han ina per-
spectiva. Las regiuns da muntogna
ston pia far valair sistematicamain
lur avantatgs. I dovra dentant er ina
politica consequenta per las regiuns
da muntogna che sa manifestescha
en tut ils secturs politics.  Il concept
futur da la politica svizra per las regiuns
da muntogna stat avant bleras novas sfi-
das:

– Tar quellas quinta surtut il process
d’erosiun, al qual la politica regiunala è
suttaposta. Adina puspè vegnan reduci-
das mesiras da la politica regiunala,
darar dentant vegnan introducidas no-
vas. In cler linguatg tschantscha qua p.
ex. il rapport da subvenziuns da la con-
federaziun. Ulteriurs exempels èn las re-
ducziuns da las contribuziuns federalas
per il traffic regiunal, l’eliminaziun pla-
nisada dals pajaments dal gudogn da la
banca naziunala als chantuns e.u.v.

Tras ils pass da liberalisaziun da l’ar-
mada, da las VFF e da la Swisscom èn
vegnids eliminads ils davos onns  pli
che 20 000 plazs da lavur. La liberalisa-
ziun da la fiera d’electricitad vegn ad
avair per consquenza ina reducziun da
ca. 20 – 30% dals occupads en quest
sectur. Er la posta vegn, cun la reorgani-
saziun da la rait d’uffizis postals, a redu-
cir ses dumber da persunal. Da tschella
vart n’ha la confederaziun creà naginas
novas plazzas en las regiuns da munto-
gna ed en las regiuns periferas. Fa-
tschentas privatas investeschan pli gu-
gent en lieus centrals da la Svizra bassa.

– Il medem temp ston ins constatar
che la conscienza per ils problems ed ils
giavischs da las regiuns da muntogna è
sa reducida fermamain  tant en la poli-

tica federala sco er en vastas gruppas da
la populaziun. La politica sa concentre-
scha sin champs pli lucrativs. Tut che
discurra da la problematica da las aglo-
meraziuns. Ch’i dat dasperas dentant
anc regiuns da muntogna vegn em-
blidà. En la scienza e la perscrutaziun
gioga la politica regiunala ozendi be pli
ina rolla memia pitschna. 

Politica per las regiuns da muntogna
è dapli che be politica regiunala

Las novas sfidas menziunadas preten-
dan l’engaschi cumplain da tut ils meds
che stattan a disposiziun. L’instrumen-
tari da la politica regiunala sto perquai
en avegnir s’adattar e sa schlargiar con-
sequentamain e flexiblamain a las novas
pretensiuns. Sper la politica regiunala
per propi è la concepziun dals singuls
secturs politics decisiva per las regiuns
da muntogna. Sche la posta diminue-

scha per exempel ses servetschs ha quai
consequenzas directas per l’attactivitad
da las regiuns da muntogna sco zonas
d’abitadi. U sche las prestaziuns d’eco-
nomia collectiva dals purs na vegnan pli
cumpensadas na van a perder betg mo
plazs da lavur, ma er la cuntrada na
vegn pli cultivada e quai fa donn er al
turissem.

Far valair ils avantatgs
La regiun da muntogna ha differents
avantatgs ch’ella po far valair en la con-
currenza per la posiziun. Quels èn sur-
tut la cuntrada e la natira per gronda
part intacta, sia posiziun sco chastè
d’aua da l’Europa e sco pool da biodi-
versitad, la disponibilitad da persunal
qualifitgà, ina zona da d’abitadi attrac-
tiva, in aut potenzial turistic, la produc-
ziun dad energias regenerablas, in’infra-
structura relativamain extendida e.u.v.

Quests facturs represchentan damai las
resursas da las regiuns da muntogna.
Nua che las prestaziuns da las regiuns
da muntogna servan a favur da la gene-
ralitad sto en avegnir l’utilisaziun  da las
resursas vegnir cumpensada meglier.

Trair a niz las resursas dal spazi
Ina da questas resursas è il spazi sez. I
para en quest connex fitg problematic
che perscrutaders ed er tschertas grup-
pas politicas pretendan da zavrar entiras
parts da regiuns sco spazis passivs senza
activitads umanas. Il spazi sto vegnir
chapì sco resursa che duai vegnir tratga
a niz. Sch’ins patratga a las pitschnas re-
sursas da spazi en Svizra, na fissi giusti-
fitgà da betg las trair a niz ni per motivs
d’urden politic ni per motivs da politica
statala. 

Politica durabla 
per las regiuns da muntogna

Ina politica durabla per las regiuns da
muntogna n’è nagin’i’llusiun – mabain
ina necessitad. Las regiuns da munto-
gna na dastgan vegnir chapidas ni be
sco reservat da la natira ni be sco spazi
economic. I sa tracta da chattar en
quest spazi sensibel in equiliber tranter
ils differents basegns. Ils differents sec-
turs èn dependents in da l’auter. De-
plorablamain èsi dentant er in fatg che
las regiuns da muntogna n’èn savens
betg en il cas da schliar lur problems be
cun l’atgna forza. Il potenzial da popu-
laziun e la forza economica èn memia
pitschens. Las regiuns da montogna èn
perquai, precis sco ils centers citadins,
dependentas da la soldaritad naziunala.
Ensemen cun la Svizra bassa sco par-
tenar cun ils medems dretgs pon las re-
giuns da muntogna schliar ensemen ils
problems en l’interess da la coesiun na-
ziunala. 

«Enzatgi sto scriver quei»
In purtret televisiv da Hans Caprez

■ (anr/pap) «Onns ed onns è el stà tar
nus il «mister Beobachter»: Hans Ca-
prez. Il «Beobachter» e Hans Caprez
eran en Grischun per uschia dir sino-
nims» lascha Arnold Rauch da la Tele-
visiun Rumantscha TvR annunziar ses
purtret televisiv ch’el ha fatg dal
schurnalist grischun Hans Caprez. «Ils
ins al admiravan pervi da ses curaschi da
publitgar era istorgias heiclas che man-
cavan en autras gasettas grischunas. Ils
auters al odiavan precis per il medem
motiv», va vinavant l’introducziun. Sut
il titel: Caprez: «Enzatgi sto scriver
quei!» ha Rauch realisà il terz ed ultim
film da la trilogia da la TvR «Schurnalis-
sem en Grischun». Dumengia saira vegn
el emess per l’emprima giada en ils
«Cuntrasts».

In cumbat per dretg e giustia
Rauch preschenta en ses film atgnamain
trais varts da Hans Caprez. Ina vart è la
vart dal schurnalist Caprez sco um giu-
ven en ses cumbat per dretg e giustia –
oravant tut per il carstgaun simpel ed in-
abel da sa gidar sez. L’autra vart mussa in
Caprez pusà e ponderà che reflectescha il
passà e ses agir durant trent’onns sco
schurnalist. E la terza vart purtretada è
quella da Hans Caprez sco pensiunà en
ses iert a Cerretto en il Piemunt. En
moda fina ha Rauch maschadà lezzas
trais varts da Caprez e cundì ellas cun se-
quenzas da films vegls, discurs cun persu-
nas pertutgadas ed artitgels dal «Beob-
achter» signads cun hc u – pli tard – cun
Hans Caprez.

«Ozendi è il schurnalissem pli fraid»
Analisond la moda odierna da far schur-
nalissem di Caprez ch’il schurnalissem

d’ozendi saja daventà pli fraid. Per el
manca l’emoziun e «forsa qua u là ina
tscherta charezza per il carstgaun». E
quai resenta el sco mancanza dal schur-
nalissem d’oz. El ha bain scrit mintga-
tant cun ina penna gizza. Pli savens però
ha el tadlà a ses cor ed a la glieud che
vegneva tar el a quintar chaussas vaira-
main incrediblas, istorgias che avevan da
far cun glieud simpla e senza pussanza e
savens er cun il Grischun.

«Quai ston ins metter a la glisch»
Ina da quellas istorgias è la chastraziun
cunter veglia d’in um giuven capitada
dals onns 70 a Cuira. «Quai era in um
da prest 22 onns che aveva problems da

s’integrar socialmain. Ma mai ch’el
avess gì fatg delicts sexuals u insatge
uschia. E tge han ins fatg? Ins ha cha-
strà el per al integrar», sa ragorda Ca-
prez. Il resultat era «ina catastrofa –
persunala e per sia sanadad. Suenter
han ins puspè stuì metter el a Realta ed
en clinicas psichiatricas nua ch’el è anc
oz.» Caprez ha udì da quel cas tras la
sora da quel um. «Quai è insatge ch’ins
sto metter a la glisch», era sia persva-
siun, «perquai che quai è ina malgiustia
envers ina persuna che nun è accep-
tada.» E Caprez vinavant: «Insatgi sto
scriver sur da quai.» El ed il «Beobach-
ter» han cumbattì cunter quella mal-
giustia fin tar il derschader federal.

Senza success. Per Caprez anc oz ina
sentenzia inchapibla.

Acziun contestada da la Pro Juventute
In auter dals gronds temas da Caprez era
il tractament dals Zagrenders. Caprez
scriva sco emprim schurnalist en Svizra
l’entschatta dals onn 70 davart la Pro Ju-
ventute e sia acziun «Kinder der Land-
strasse». «A partir dal 1926 ha la Pro Ju-
ventute prendì davent sistematicamain
ils uffants da geniturs zagrenders per
ch’els n’hajan betg da patir da l’influenza
dals vagants, per integrar els en la so-
cietad ed als pussibilitar ina scolaziun
normala. Uschia haja gì num. En vardad
èn bleras famiglias vegnidas stgarpadas

dapart ed ils uffants n’èn betg rivads tar
buna glieud, pli savens en chasas d’orfens
u schizunt en praschun», uschia la mo-
deraziun da Rauch. Ed alura Caprez:
«Quell’istorgia n’è natiralmain anc betg
finida. Quai è in dals chapitels ils pli
trists.» Ed el deplorescha «che nus n’es-
sans uschè ditg betg stads pronts da vesair
quai, quai è schon in pau ina vargugna.»

Elegì – ma betg entrà en uffizi
In dals cas ch’el ha tractà, ch’el ha però
tractà senza plaschair, sco ch’el di, era il
cas Sciuchetti. «In cas tragic» numna
Caprez quell’affera enturn il cusseglier
guvernativ grischun che s’era ornà cun
titels academics ch’el mai nun aveva
fatg. Tragic era quel cas perquai che tut
ha cumenzà cun ina denunziaziun. «Els
han laschà ch’el vegnia elegì ed han
spetgà trais, quatter mais e lura hani dà
las infurmaziuns al ‘Beobachter’ resp. al
schurnalist. E quel ha alura pudì tur-
schar la broda che tschels avevan già in-
stradà e cundì», sa ragorda Caprez.
Ch’ins haja stuì tractar quel cas, perquai
che Sciuchetti era schef dal departament
da giustia e quai cun in titel ch’el mai
nun ha gì e ch’el ha declerà d’avair. In
auter cas è il cas Caprez sez. Elegì dal
1980 sco secretari da la Lia rumantscha
vegn el, uschia il film da Rauch, disfamà
ed impedì – cunzunt da la Romania –
en sia lavur uschè ferm, ch’el renunzia a
quel post. El tuorna puspè tar il «Beob-
achter» che piglia el «cun bratscha
averta».

Da vesair è Caprez: «Enzatgi sto scriver quei!»
dumengia, ils 17-3-01 a las 17.00 sin SF1. Repetì
vegn el sonda, ils 17-3-01 da las 12.00 sin SF1 u
a las 12.20 sin TSR2 e dumengia, ils 18-3-01 da
las 09.15 sin TSI1.

Hans Caprez: «Quai ston
ins metter a la glisch. 
Insatgi sto scriver quai!»

